
«Գույք հետ վերցնելու և նվիրաբերելու մասին» Հայաստանի Հանրապետության կառավարության որոշման նախագծի ընդունման անհրաժեշտության

	1.
	Առկա իրավիճակը, կարգավորման ենթակա ոլորտի կամ խնդրի սահմանումը

	
	ՀՀ կառավարության 2018 թվականի սեպտեմբերի 6-ի N 1030-Լ որոշմամբ հաստատված «Հայաստանի Հանրապետության կառավարության 2018-2022 թվականների գործունեության միջոցառումների ծրագրի» 80-րդ կետով և ՀՀ կառավարության 2019 թվականի մայիսի 16-ի N 650-Լ որոշմամբ հաստատված «Հայաստանի Հանրապետության կառավարության 2019-2023 թվականների գործունեության միջոցառումների ծրագրի կատարումն ապահովող միջոցառումների ցանկ»-ի 67-րդ կետով սահմանվում է «Փրկարարական և արագ արձագանքման այլ ուժերի ստեղծում և զարգացում», որի իրագործման համար, որպես միջոցառում, նախատեսվում է Երևանում, Սյունիքի, Վայոց Ձորի, Տավուշի և Գեղարքունիքի մարզերում կամավորական արձագանքման խմբերի ստեղծում, դասընթացների և վարժանքների իրականացում:
Նշված միջոցառումն իրականացվում է Հայկական Կարմիր Խաչի ընկերության հետ համատեղ և վերջինիս աջակցությամբ: Ներկայումս, Կարմիր Խաչի ընկերության հետ իրականացվում է «Զարգացնել բնակչության պաշտպանության համակարգի կարողությունները կամավորական շարժման միջոցով» ծրագիրը:
Փրկարարական և արագ արձագանքման այլ ուժերի ստեղծումն ու զարգացումն անհրաժեշտ է տարեցտարի աճող արտակարգ իրավիճակներին ավելի արդյունավետ արձագանքելու համար: Փրկարարական և արագ արձագանքման այլ ուժերի ստեղծման ու զարգացման հիմնական նպատակներն են՝ կանխել արտակարգ իրավիճակների հետագա տարածումը կամ մարդկանց կյանքին սպառնացող վտանգը, վերացնել արտակարգ իրավիճակների հետևանքները, իրականացնել փրկարարական աշխատանքներ կամ մարել դեռևս զարգացման սկզբնական փուլում գտնվող հրդեհը, տուժածներին ցույց տալ առաջին օգնություն, փրկել ինչպես մարդկային կյանքեր, այնպես էլ նյութական և մշակույթային արժեքներ:
Ներկայումս արտակարգ իրավիճակների արձագանքումն իրականացվում է Փրկարար ծառայության հերթապահ ստորաբաժանումների ուժերով, որոնց ուժերն ու միջոցները բավարար չեն լայնածավալ աղետների արձագանքման համար: Ստեղծված կամավորական փրկարարական ուժերն ուսուցանվել են, որի արդյունքում մինչև հիմնական ուժերի դեպքի վայր ժամանելը, ուսուցանված անձնակազմը կկանխի հրդեհների հետագա տարածումը՝ դեռևս զարգացման սկզբնական փուլում:
Նշված միջոցառումն ենթադրում է նաև տեխնիկական միջոցների ներդրում: Անհրաժեշտ տեխնիկայով, սարքավորումներով և հանդերձանքով ապահովումը, հրշեջ տեխնիկայի և գույքի հատկացման, ինչպես նաև ուսուցման և ծառայության կազմակերպման աշխատանքներն իրականացվում են ՀՀ Արտակարգ իրավիճակների նախարարության կողմից:
Միջոցառումն իրականացվում է մարզպետարանների և տեղական ինքնակառավարման մարմինների օժանդակությամբ ու աջակցությամբ: Մասնավորապես, տարածքների տրամադրումը և հրշեջ-փրկարարական հենակետերի շենքերի և շինությունների կառուցումը, կամավորների հավաքագրումն իրականացվում է տեղական ինքնակառավարման մարմինների կողմից:
Հայաստանի Հանրապետությունում տարեկան արձանագրվող հազարավոր հրդեհների, բնական, տեխնածին աղետների և պատահարների հետևանքով զոհվում են հարյուրավոր մարդիկ, մի քանի հազարը՝ ստանում տարբեր աստիճանի վնասվածքներ, բնակչությանը և պետությանը պատճառվում է միլիարդավոր դրամների հասնող նյութական վնաս:

Հայաստանում` պայմանավորված ֆիզիկաաշխարհագրական դիրքով, հայկական լեռնաշխարհի յուրօրինակությամբ, տեղանքի բացարձակ բարձրությունների զգալի տարբերություններով, ձմռան ամիսներին դժվարանցանելի, իսկ երբեմն էլ անանցանելի են դառնում բարձր լեռնային տարածքներ և գյուղական համայնքներ տանող ճանապարհները:

Ամռան շոգ և չոր եղանակային պայմաներում Արտակարգ իրավիճակների նախարարության Փրկարար ծառայության գրեթե բոլոր ստորաբաժանումներն աշխատում են գերբեռնվածությամբ, մի դեպքի վայրից մյուս դեպքի վայր մեկնում` անցնելով տասնյակ կիլոմետրեր, երբեմն էլ միաժամանակյա մի քանի դեպքերի արձագանքում՝ զգալի ուշացումներով:

Հայաստանում կան համայնքներ, որոնք, ըստ սահմանված չվացուցակի, գտնվում են սպասարկող հրշեջ-փրկարարական ջոկատներից մինչև 48 կիլոմետր հեռավորության վրա, և հրշեջ-փրկարարական ջոկատների մարտական հաշվարկները, հատկապես սահմանամերձ և բարձր լեռնային համայնքների արտակարգ իրավիճակների դեպքերի սպասարկման համար, ոլորաններով անցնելիս առավելագույնը 20-30 կմ/ժամ արագությամբ են ընթանում` կանչի վայր հասնելով մինչև 50-60 րոպե ուշացումով, ուստի տեղի բնակիչները, շատ անգամ, չեն ահազանգում արտակարգ իրավիճակների, դեպքերի վերաբերյալ, քանի որ, գիտակցում են, որ հեռավորության և ժամանակի կորուստի պատճառով արձագանքումն արդյունավետ չի կարող լինել:
Հայաստանի Հանրապետության սահմանամերձ և հեռավոր բնակավայրերում ստեղծված կամավորական հրշեջ-փրկարարական հենակետերի տեխնիկական վերազինումն ու հրշեջ-փրկարարական հենակետերի գործունեությունն արտակարգ իրավիճակներ առաջանալու պարագայում առավել արդյունավետ կլինի:
Հայաստանի Հանրապետության կառավարության 2014 թվականի հոկտեմբերի 9-ի N42 արձանագրային որոշմամբ հավանության է արժանացել «Հայաստանի Հանրապետության տարածքում հասարակական, կամավորական փրկարարական շարժման ձևավորման և զարգացման հայեցակարգը»:
ՀՀ արտակարգ իրավիճակների նախարարի 2015 թվականի հուլիսի 21-ի N751-Ա հրամանով հաստատվել է «Հայաստանի Հանրապետության տարածքում հասարակական, կամավորական փրկարարական շարժման ձևավորման և զարգացման հայեցակարգի իրականացման համար միջոցների ներգրավման ծրագիրը», որի նպատակը Հայաստանի Հանրապետության տարածքում կամավորական փրկարարական շարժման ձևավորման և զարգացման հայեցակարգի իրականացման համար միջոցների ներգրավման ապահովումն է:
Իրականացվել և շարունակվում են աշխատանքները ՀՀ-ում գործող միջազգային կազմակերպությունների կողմից ՀՀ տարածքում հասարակական, կամավորական փրկարարական շարժման ձևավորման և զարգացման ուղղությամբ իրականացվող աշխատանքներն ու միջոցառումներն ուղղորդելու, ՀՀ համայնքներում ստեղծված կամավորական հրշեջ-փրկարարական խմբերի վերաբերյալ տեղեկատվությունը հավաքագրելու ու նրանց գործունեությունը նպատակաուղղելու, առավել արդյունավետ դարձնելու ուղղությամբ:

ՀՀ արտակարգ իրավիճակների նախարարի 2015 թվականի ապրիլի 7-ի N 274-Ա հրամանով հաստատվել է «Կամավոր հրշեջ-փրկարարների սկզբնական մասնագիտական պատրաստության ծրագիրը», որով կարգավորվում են Հայաստանի Հանրապետությունում կամավոր հրշեջ-փրկարարների ուսուցման և վերապատրաստման հետ կապված հարաբերությունները:

ՀՀ արտակարգ իրավիճակների նախարարի 2015 թվականի ապրիլի 10-ի N 286-Ա հրամանով հաստատվել է «Հայաստանի Հանրապետության սահմանամերձ և հեռավոր բնակավայրերում կամավորական հրշեջ-փրկարարական հենակետերի ստեղծման հեռանկարային ծրագիրը»: Ծրագրով վերլուծվել և սահմանվել են Հայաստանի Հանրապետության հեռավոր այն մարզերը, որտեղ նպատակահարմար է հիմնել կամավորական հրշեջ-փրկարարական հենակետեր: Ծրագրով նախատեսված էր 2015-2019 թվականների ընթացքում ստեղծել 33 հրշեջ-փրկարարական հենակետեր, որոնք կսպասարկեն 210 համայնքներ:

2015 թվականին հրշեջ-փրկարարական հենակետեր ստեղծվել են ՀՀ Տավուշի մարզի Արծվաբերդ, Ազատամուտ, Մովսես համայնքներում և ՀՀ Վայոց Ձորի մարզի Արենի համայնքի Խաչիկ բնակավայրում:
2017 թվականին հրշեջ-փրկարարական հենակետ ստեղծվել է ՀՀ Սյունիքի մարզի Գորայք համայնքում:

2019 թվականին հրշեջ-փրկարարական հենակետեր են ստեղծվել նաև ՀՀ Գեղարքունիքի մարզի Շողակաթ համայնքի Արտանիշ բնակավայրում և ՀՀ Արմավիրի մարզի Երվանդաշատ համայնքում:

2020 թվականին ավարտվել են ՀՀ Վայոց ձորի մարզի Զառիթափ համայնքի Մարտիրոս բնակավայրում, ՀՀ Տավուշի մարզի Այրում համայնքում, ՀՀ Սյունիքի մարզի Կապան համայնքի Շիկահող բնակավայրում նոր կամավորական հրշեջ-փրկարարական հենակետերի ստեղծման աշխատանքները:
Ներկայումս ակտիվ աշխատանքներ են իրականացվում ՀՀ Կոտայքի մարզի Գառնի համայնքում և ՀՀ Լոռու մարզի Մեծ Պարնի համայնքում նոր կամավորական հրշեջ-փրկարարական հենակետերի ստեղծման ուղղությամբ:
ՀՀ Վայոց ձորի մարզի խոշորացված Արենի համայնքի կազմում ընդգրկված 9 բնակավայրերում (բնակչությունը՝ 11 500 մարդ) հաճախակի արձանագրվում են հրդեհների բռնկման դեպքեր, որոնց հիմնական պատճառներն են՝ հակառակորդի կրակոցները, չոր կլիմայական պայմանները, մարդածին գործոնները և այլն, որոնք ընդգրկում են տասնյակ հեկտար տարածքներ՝ խոշոր նյութական վնաս պատճառելով ազգաբնակչությանը: Շատ հաճախ, մինչև Եղեգնաձորի հրշեջ-փրկարարական ջոկատից մարտական հաշվարկի ժամանումը, կրակն ընդգրկում է ահռելի մեծ տարածքներ՝ դժվարացնելով հրշեջ-փրկարարների աշխատանքը: Վերը նշված խնդիրների լուծման նպատակով Արենի համայնքի յուրաքանչյուր բնակավայրում համայնքի կողմից ստեղծվել են հրշեջ կամավորական 7-10 հոգանոց խմբեր, սակայն համայնքը չունի անհրաժեշտ միջոցներ հրշեջ ավտոմեքենա ձեռք բերելու համար: ՀՀ Վայոց Ձորի մարզի Արենի համայնքի Խաչիկ բնակավայրի (հեռավորությունը մոտակա հրշեջ-փրկարարական ջոկատից՝ 40 կմ) հենակետը լիովին վերանորոգված է, ընդհանուր մակերեսը կազմում է 77քմ., որից 56քմ.՝ ավտոտնակ, 21քմ.՝ հանգստի սենյակ և աշխատասենյակ: Հենակետն ապահովված է մշտական ջրով և համայնքի միջոցներով ավտոտնակում տեղադրվել է 6 տ. տարողությամբ ջրի բաք: Մինչև հրշեջ-փրկարարական ջոկատի ժամանումը հենակետից ավելի օպերատիվ և արդյունավետ իրականացվում է արձագանքումն առաջացած արտակարգ իրավիճակներին: Համայնքի կողմից արդեն իսկ կառուցվող (շինարարությունը նախատեսվում է ավարտել մինչև ս.թ. տարեվերջ) ավտոպարկում կհատկացվի կայանատեղի հրշեջ ավտոմեքենայի կայանման և սպասարկման համար, ինչպես նաև կապահովի վարորդով: 
ՀՀ Վայոց ձորի մարզի Զառիթափ համայնքի աշխարհագրական դիրքից ելնելով, հրդեհների ժամանակ մինչև Վայքի հրշեջ-փրկարարական ջոկատի ժամանումը բավականին ժամանակ է անցնում, որի հետևանքով պատճառվում է զգալի նյութական վնաս: Զառիթափի համայնքապետարանի ենթակայության «Զառիթափ բարեկարգում» ՀՈԱԿ-ն ունի նախատեսված բոլոր անհրաժեշտ պայմանները հրշեջ ավտոմեքենայի շահագործման համար: ՀՈԱԿ-ի տեխնիկայի պարկը հագեցած է ավտոկայանատեղիով, փակ ավտոտնակով, պահակակետով, սանհանգույցով, ջրով և այլն, ինչպես նաև ՀՈԱԿ-ն ունի վարորդների հաստիքների պահպանման, ավտոմեքենաների վառելիքաքսուքային նյութերով ապահովման և տեխսպասարկման համար անհրաժեշտ ֆինանսական միջոցներ: Զառիթափ համայնքի բնակավայրերում համայնքի կողմից ստեղծվել են 7-10 հոգանոց կամավորական խմբեր: 
Ուստի, անհրաժեշտ է ՀՀ Վայոց ձորի մարզի Արենի և Զառիթափ համայնքներին հատկացնել հրշեջ ավտոմեքենաներ, որոնք կսպասարկեն Արենի, Խաչիկ, Արփի, Աղավնաձոր, Չիվա, Ռինդ, Ելփին և Զառիթափ, Մարտիրոս, Սերս, Բարձրունի, Նոր-Ազնվաբերդ, Խնձորուտ, Գոմք բնակավայրերը: 
ՀՀ Սյունիքի մարզի Կապան համայնքի Շիկահող բնակավայրում նոր կամավորական հրշեջ-փրկարարական հենակետը հիմնվել է «Պահպանվող տարածքների աջակցման ծրագրի, փոքր դրամաշնորհի բաղադրիչի ֆինանսավորմամբ», որը կազմել և իրականացրել է «Խուստուփ փրկարար ջոկատ» հասարակական կազմակերպությունը, որը հավաքագրել և ուսուցանել է թվով 27 կամավորների: Հաշվի առնելով պահպանվող տարածքների և հարակից բնակավայրերի բարձր լեռնային և հեռու բնակավայրերի ու սպասարկող հրշեջ-փրկարարական ջոկատների միջև հեռավորությունը՝ դեպքերի արդյունավետ և օպերատիվ արձագանքման ժամանակահատվածի կրճատման սկզբունքի՝ Շիկահող բնակավայրում հիմնված հրշեջ-փրկարարական հենակետը սպասարկում է Շիկահող, Սրաշեն, Ներքին Հանդ, Ծավ և Շիշկերտ բնակավայրերի և նրանց շրջակա միջավայրի պահպանվող տարածքները։ Ծրագրում ընդգրկված բնակավայրերից հնգական կամավորականներ /ընդամենը 25 կամավոր/ «Խուստուփ փրկարարական ջոկատ» հասարակական կազմակերպության և Սյունիքի մարզային փրկարարական վարչության Կապանի հրշեջ-փրկարարական ջոկատի սպաների կողմից ուսուցանվել և հանդերձավորվել են։ Նրանք պատրաստ են կատարել հրդեհաշիջման աշխատանքներ և մասնակցում են բնական ու տեխնածին աղետների ժամանակ իրականացվող  փրկարարական աշխատանքներին։ Ծրագրի իրականացման արդյունքում ակնկալվում է այդ ենթաշրջանի բնակավայրերում ունենալ փրկարարական և հրդեհաշիջման տեխնիկայով, սարքավորումներով, գույքով և հատուկ պատրաստություն անցած փրկարարներով համալրված կամավորական փրկարարական խմբեր։ Հենակետի շենքի շինարարական աշխատանքներն ավարտվել են 2020 թվականի հուլիսին։
ՀՀ Տավուշի մարզի Այրում համայնքում հրշեջ-կամավորական հենակետի հիմնման անհրաժեշտությունը պայմանավորված է Այրում համայնքի Այրում, Հաղթանակ, Բագրատաշեն, Դեբեդավան, Արճիշ, Պտղավան, Դեղձավան և Լճկաձոր բնակավայրերի հեռավորությամբ Նոյեմբերյանի հրշեջ-փրկարարական ջոկատի տեղակայման վայրից, որը կազմում է ավելի քան 30 կմ: Մինչ հրշեջ-փրկարարական ջոկատի ժամանումը, հենակետից ավելի արագ ու արդյունավետ կիրականացվի արձագանքումը: Հենակետը սպասարկում է ինչպես վերը նշված թվով 8 բնակավայրերը, այնպես էլ Նոյեմբերյանի անտառտնտեսությանը պատկանող անտառային հատվածը և Բագրատաշենի մաքսատունը: Ս.թ. հուլիսի 13-ից 31-ն ընկած ժամանակահատվածում Նոյեմբերյանի հրշեջ-փրկարարական ջոկատի կողմից Այրում համայնքի բնակավայրերի թվով 62 կամավորների հետ անց է կացվել հրշեջ-փրկարարների սկզբնական մասնագիտական պատրաստության դասընթաց, որի արդյունքներով օգոստոսի 3-ին ընդունվել է ստուգարք: 2018 թվականին ՀՀ Տավուշի մարզի Այրում համայնքի Պտղավան բնակավայրում գյուղզարգացման ծրագրով կառուցվել է գյուղսպասարկման կենտրոն՝ 480 քմ մակերեսով, որի մեջ ներառվում է 6 ավտոկայանատեղի, 1 ավտոսպասարկման կետ, խոհանոց, սանհանգույց, հանգստի սենյակ: ՀՀ Տավուշի մարզի Այրում համայնքում հրշեջ կամավորական խումբ ստեղծելու նպատակով համայնքի կողմից տրամադրվել է վերը նշված տարածքը (Բագրատաշեն-Այրում ավտոճանապարհի 3-րդ կիլոմետրի հարակից տարածք, Պտղավան բնակավայրի վարչական տարածքում)՝ հրշեջ ավտոմեքենայի կայանելու համար, միաժամանակ, համայնքի ղեկավարը պատրաստակամություն է հայտնել աշխատանքի ընդունել երկու վարորդ և հոգալ հրշեջ-ավտոմեքենայի շահագործման հետ կապված բոլոր ծախսերը, համայնքի բոլոր 8 բնակավայրերում (Այրում, Արճիս, Բագրատաշեն, Դեբեդավան, Դեղձավան, Լճկաձոր, Հաղթանակ և Պտղավան) ստեղծել հրշեջ-կամավորական խմբեր:

ՀՀ Գեղարքունիքի մարզի Շողակաթ համայնքի Արտանիշ բնակավայրում 2019 թվականին հիմնվել է հրշեջ հենակետ: Հենակետի ընդհանուր մակերեսը կազմում է 95,12 մ2, որից 62,64 մ2 ավտոտնակ, 32,48 մ2 հանգստի սենյակ և դասասենյակ: Ճամբարակի հրշեջ-փրկարարական ջոկատի կողմից Շողակաթ համայնքի Շողակաթ, Արտանիշ, Աղբերք, Դրախտիկ, Ջիլ և Ծափաթաղ բնակավայրերի 48 կամավորների հետ անցկացվել է հրշեջ փրկարարական դասընթացներ, որի ավարտից հետո մասնակիցներից ընդունվել են ստուգարքներ: 2019 թվականի մարտի 22-ից Փրկարար ծառայության 2 վարորդներ «ԶԻԼ 130 ԱԲ 40» մակնիշի 651vv01 պետհամարանիշի ավտոբաքով վերոնշյալ հենակետում իրականացնում են հերթափոխային ծառայություն: Արտանիշ բնակավայրի հեռավորությունը հրշեջ փրկարարական ջոկատից կազմում է շուրջ 36 կմ: Մինչև հրշեջ փրկարարական ջոկատի ժամանումը, հենակետից ավելի արագ ու արդյունավետ է իրականացվում արտակարգ իրավիճակներին արձագանքումը: Հենակետը սպասարկում է ինչպես Շողակաթ, Արտանիշ, Աղբերք, Դրախտիկ, Ջիլ և Ծափաթաղ բնակավայրերը, այնպես էլ Դրախտիկից-Ծափաթաղ բնակավայրերին հարակից Ազգային Պարկ ՊՈԱԿ-ի անտառային հատվածը:
2019 թվականին ՀՀ Արմավիրի մարզի Երվանդաշատ համայնքում հիմնվել է հրշեջ կամավորական հենակետ: Հենակետի ընդհանուր մակերեսը կազմում է 63 քմ, որից՝ 51 քմ ավտոտնակ, 12 քմ հանգստի սենյակ և դասասենյակ: 2020 թվականի օգոստոսի 17-ից սեպտեմբերի 8-ն ընկած ժամանակահատվածում ԱԻՆ ՓԾ Արմավիրի մարզային փրկարարական վարչության Բաղրամյանի N28 հրշեջ-փրկարարական ջոկատի կողմից Երվանդաշատ և Բագարան համայքների թվով 14 կամավորների հետ անցկացվել են հրշեջ-փրկարարական դասընթացներ, որի ավարտից հետո մասնակիցներից ընդունվել են ստուգարքներ: Հենակետի հիմնումն Երվանդաշատ համայնքում հաշվի է առնվել համայնքի հեռավորությունը հրշեջ-փրկարարական ջոկատից, որը կազմում է շուրջ 36 կմ: Մինչև հրշեջ-փրկարարական ջոկատի ժամանումը, հենակետից ավելի արագ և արդյունավետ կիրականացվի արձագանքումն առաջացած արտակարգ իրավիճակներին: Հենակետը սպասարկում է Երվանդաշատ և Բագարան համայնքները:
Հրշեջ գույքի բարելավում ճապոնական ծրագրի շրջանակներում Արտակարգ իրավիճակների նախարարության ստացած «Իսուզու-3,5 ԱԲ-40» մակնիշի թվով 40 հրշեջ-փրկարարական ավտոմեքենաները, ելնելով Փրկարար ծառայության հատուկ, հիմնական և օժանդակ տրանսպորտային միջոցների արդյունավետ շահագործման, համաչափ բաշխման անհրաժեշտությունից, վերաբաշխվել և հատկացվել են հրշեջ-փրկարարական ջոկատներին:
Արդյունքում, հրշեջ-փրկարարական ջոկատների «ԶԻԼ-130 ԱԲ40» մակնիշի հրշեջ ավտոմեքենաները նպատակահարմար է տրամադրել համայնքներում ստեղծված կամավորական հրշեջ-փրկարարական հենակետերին՝ գույքի նպատակային նշանակության օգտագործման պայմանով (կամավորական հրշեջ-փրկարարական հենակետերի կողմից հրդեհներին և այլ արտակարգ իրավիճակներին արագ արձագանքման կազմակերպման նպատակով՝ մինչև հիմնական ուժերի ժամանումը):
Այդ նպատակով օրենսդրությամբ սահմանված կարգով անհրաժեշտ է մշակել Կառավարության որոշման նախագիծ՝ հրշեջ ավտոմեքենաները համապատասխան համայնքներին նվիրաբերելու՝ դրանց հետագա նպատակային նշանակության (հանրօգուտ նպատակով) օգտագործման համար:

Մինչ հրշեջ ավտոմեքենաները համայնքներին հատկացնելը ԱԻՆ Փրկարար ծառայության կողմից կիրականացվի հրշեջ-փրկարարական հենակետերի կամավորների, վարորդների կազմի տեղում ուսուցում, սկզբնական մասնագիտական պատրաստություն, հանդերձավորում, իսկ հատկացումից հետո՝ պարբերաբար հետագա ուսուցման և վերապատրաստման գործընթացը՝ բնական և տեխնածին աղետների ժամանակ հրդեհաշիջման, փրկարարական և այլ աշխատանքների կատարման նպատակով:

Ներկայումս անհրաժեշտ է ՀՀ Վայոց ձորի մարզի Արենի համայնքի Խաչիկ բնակավայրում և Զառիթափ համայնքի Մարտիրոս բնակավայրում, ՀՀ Գեղարքունիքի մարզի Շողակաթ համայնքի Արտանիշ բնակավայրում, ՀՀ Տավուշի մարզի Այրում համայնքում, ՀՀ Սյունիքի մարզի Կապան համայնքի Շիկահող բնակավայրում և ՀՀ Արմավիրի մարզի Երվանդաշատ համայնքում արդեն իսկ գործող կամավորական հրշեջ-փրկարարական հենակետերին հատկացնել «Զիլ-130 ԱԲ-40» մակնիշի հրշեջ ավտոմեքենաներ: Համայնքները պարտավորվում են մշտապես ապահովել հրշեջ ավտոմեքենաները վառելիքաքսուքային նյութերով, անհրաժեշտ տեխզինվածությամբ և ավտոմեքենաների տեխսպասարկումը, ինչպես նաև հաստիքային վարորդներով, աջակցել հրշեջ-փրկարարական ջոկատներին, ապահովել կամավոր հրշեջ-փրկարարների մարտական պատրաստվածությունը:
«Պետական գույքի կառավարման մասին» ՀՀ օրենքի 22-րդ հոդվածի համաձայն՝ պետական գույքը կարող է օտարվել նվիրաբերութան եղանակով: Նույն օրենքի 25-րդ հոդվածը սահմանում է, որ պետական գույքի նվիրաբերությունը պետք է լինի նպատակային, արդյունավետ և լուծի որոշակի տնտեսական կամ սոցիալական խնդիրներ: Պետական գույքի նվիրաբերության կողմ կարող են հանդես գալ համայնքները:
ՀՀ քաղաքացիական օրենսգրքի 605-րդ հոդվածը կարգավորում է գույքի նվիրաբերության հետ կապված հարաբերությունները: Մասնավորապես, նշված հոդվածի համաձայն՝ նվիրաբերություն է ճանաչվում գույքի կամ իրավունքի նվիրատվությունը հանրօգուտ նպատակներով: Նվիրաբերություններ կարող են արվել համայնքներին: Նվիրաբերությունն ընդունելու համար որևէ մեկի թույլտվություն կամ համաձայնություն չի պահանջվում:
Պետական սեփականություն հանդիսացող գույքի նվիրաբերության կարգը հաստատվել է ՀՀ կառավարության 2016 թվականի հոկտեմբերի 13-ի N 1067-Ն որոշմամբ (այսուհետ՝ Որոշում): Որոշման հավելվածի 2-րդ կետը սահմանում է, որ սույն կարգին համապատասխան պետական գույքը կարող է նվիրաբերվել համայնքներին: Որոշման հավելվածի 4-րդ կետի համաձայն՝ պետական գույքը նվիրաբերությամբ տրվում է նվիրաբերության սուբյեկտներին, եթե՝ նվիրաբերության սուբյեկտների կողմից առաջարկվող ծրագրերը վերաբերում են բժշկական օգնություն և սպասարկում իրականացնելուն, դաստիարակչական հիմնարկների, սոցիալական պաշտպանության ու նույնանման այլ հաստատությունների, բարեգործական, գիտական և ուսումնական հաստատությունների գործունեությանը, և նվիրաբերության սուբյեկտների կողմից առաջարկվող հանրօգուտ ծրագրերի իրականացումը նախատեսված է Հայաստանի Հանրապետության կառավարության գործունեության ծրագրով: Հանրօգուտ ծրագրեր են համարվում այն ծրագրերը, որոնք իրականացվում են կրթական, գիտական, մշակութային, մարզական, բնապահպանական, առողջապահական, սոցիալական և բարեգործության ոլորտներում և նպատակաուղղված են բնակչության 50 և ավելի թվից բաղկացած խմբերին աջակցելու համար:

	2.
	Առաջարկվող կարգավորման նպատակը և բնույթը

	
	Ներկայացվող Նախագծով առաջարկվում է՝
- Հայաստանի Հանրապետությանը սեփականության իրավունքով պատկանող՝ Արտակարգ իրավիճակների նախարարության հաշվեկշռում հաշվառված տրանսպորտային միջոցները՝ «Զիլ-130 ԱԲ-40» մակնիշի հրշեջ ավտոմեքենաները հետ վերցնել և նվիրաբերել Հայաստանի Հանրապետության Արմավիրի մարզի Երվանդաշատ համայնքին, Հայաստանի Հանրապետության Գեղարքունիքի մարզի Շողակաթ համայնքին, Հայաստանի Հանրապետության Սյունիքի մարզի Կապան համայնքին, Հայաստանի Հանրապետության Տավուշի մարզի Այրում համայնքին, Հայաստանի Հանրապետության Վայոց ձորի մարզի Արենի և Զառիթափ համայնքներին՝ նշված համայնքներում ստեղծված կամավորական հրշեջ-փրկարարական հենակետերի կողմից հրդեհաշիջման և փրկարարական աշխատանքների իրականացման նպատակով,

- Հայաստանի Հանրապետության անունից՝ Հայաստանի Հանրապետության տարածքային կառավարման և ենթակառուցվածքների նախարարության Պետական գույքի կառավարման կոմիտեի ու համայնքների միջև կնքել պետական սեփականություն հանդիսացող գույքի նվիրաբերության պայմանագրեր՝ ՀՀ քաղաքացիական օրենսգրքի 605-րդ հոդվածով սահմանված կարգով հանրօգուտ նպատակներով գույքի օգտագործման պայմանով (կամավորական հրշեջ-փրկարարական հենակետերի կողմից հրդեհներին և այլ արտակարգ իրավիճակներին արագ արձագանքման կազմակերպման նպատակով՝ մինչև հիմնական ուժերի ժամանումը),

- նվիրաբերության պայմանագրերի նոտարական վավերացման (պայմանագրի նոտարական վավերացման դեպքում) և գույքային իրավունքների պետական գրանցման (հաշվառման) հետ կապված ծախսերը, ինչպես նաև գույքի տեղափոխումն իրականացնել Հայաստանի Հանրապետության արտակարգ իրավիճակների նախարարության ուժերով և միջոցներով:

	3.
	Նախագծի մշակման գործընթացում ներգրավված ինստիտուտները և անձինք

	
	Նախագիծը մշակվել է Փրկարար ծառայության կողմից, մշակման գործընթացում այլ ինստիտուտներ և անձինք չեն ներգրավվել:

	4.
	Ակնկալվող արդյունքը

	
	Նախագծի ընդունման արդյունքում՝
- առավել արդյունավետ կդառնա լայնածավալ աղետների և հրդեհների կանխարգելումը, արձագանքումը և հետևանքների վերացման աշխատանքների համակարգումը, 

- ակնկալվում է Հայաստանի Հանրապետության սահմանամերձ, բարձր լեռնային և հեռավոր բնակավայրերում փրկարարական և հրդեհաշիջման տեխնիկայով, սարքավորումներով, հանդերձանքով, համապատասխան գույքով, հատուկ պատրաստություն անցած փրկարարներով համալրված կամավորական փրկարարական ուժերի առկայությունը և կամավորական փրկարարական շարժման հետագա զարգացումը,
- հաշվի առնելով պահպանվող տարածքների և հարակից բնակավայրերի բարձր լեռնային, հեռավոր բնակավայրերի ու դրանք սպասարկող հրշեջ-փրկարարական ջոկատների միջև հեռավորությունը՝ կապահովվի դեպքերի արդյունավետ և օպերատիվ արձագանքումը,

- նախքան հրշեջ-փրկարարական ջոկատի դեպքի վայր հասնելը հենակետի անձնակազմն առավել օպերատիվ կհասնի դեպքի վայր՝ կրճատելով արձագանքման ժամանակահատվածը,
-  կիրականացվի ՀՀ կառավարության 2018 թվականի սեպտեմբերի 6-ի N 1030-Լ որոշմամբ հաստատված «Հայաստանի Հանրապետության կառավարության 2018-2022 թվականների գործունեության միջոցառումների ծրագրի» 80-րդ կետով և ՀՀ կառավարության 2019 թվականի մայիսի 16-ի N 650-Լ որոշմամբ հաստատված «Հայաստանի Հանրապետության կառավարության 2019-2023 թվականների գործունեության միջոցառումների ծրագրի կատարումն ապահովող միջոցառումների ցանկ»-ի 67-րդ կետով նախատեսված միջոցառումը, արդյքունքում՝ փրկարարական և արագ արձագանքման ուժերը կվերապատրաստվեն, կհամալրվեն ժամանակակից տեխնիկական միջոցներով,
- արտակարգ իրավիճակներից և հրդեհներից կնվազի մարդկային զոհերի քանակը, նյութական և մշակույթային արժեքների կորուստները (բնակչությանն ու պետությանը պատճառված վնասի չափերը):

	ՏԵՂԵԿԱՆՔ
Նախագծի ընդունման առնչությամբ ընդունվելիք այլ իրավական ակտերի կամ դրանց ընդունման անհրաժեշտության բացակայության մասին

	
	Սույն նախագծի ընդունմամբ այլ իրավական ակտերի ընդունման, գործող իրավական ակտերում փոփոխություններ կամ լրացումներ կատարելու անհրաժեշտություն չի առաջանում:

	ՏԵՂԵԿԱՆՔ
Նախագծի ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի ավելացման կամ նվազեցման մասին

	
	Սույն նախագծի ընդունումը Հայաստանի Հանրապետության 2020 թվականի և հետագա տարիների պետական բյուջեներում եկամուտների և ծախսերի ավելացում կամ նվազեցում, ինչպես նաև լրացուցիչ ֆինանսական միջոցների անհրաժեշտություն չի առաջացնում:


Արտակարգ իրավիճակների նախարար                                                Ֆելիքս Ցոլակյան
